
Darllenwch drwy'r wybodaeth am Dri Nod Bodolaeth a'i 
chrynhoi heb ddefnyddio mwy na 66 o eiriau!

66 o Eiriau!

Eglurodd y Bwdha fod gan fodolaeth dair nodwedd. 
Mae Bwdhyddion yn cyfeirio atynt fel y Tri Nod Bodolaeth neu Lakshanas

1. Ystyr anicca yw 'nid oes unrhyw beth yn para am byth'. Mae popeth yn newid. Mae'r byd 
o'n hamgylch yn newid. Weithiau, mae'r newidiadau hynny yn gyflym ac yn hawdd i'w gweld fel 
matsien yn llosgi neu'r tywydd; weithiau, fel symudiad y platiau cyfandirol neu erydiad graddol 
mynyddoedd, mae'r newidiadau yn araf iawn. Dywedodd y Bwdha fod bodolaeth fel y dŵr sy'n 
llifo mewn afon neu fflam cannwyll. Nid yw byth yr un fath ar unrhyw ddwy adeg. 

2. Ystyr dukkha yw ‘dioddefaint’. Mae dioddefaint ym mhob man. Gair arall am dukkha yw 
annigonoldeb neu malaise. Mae dukkha yn cynnwys yr holl bethau mewn bywyd sy'n annigonol 
- nid yn unig y pethau gwirioneddol wael fel poen ac anhapusrwydd ond pethau fel diflastod a 
bod yn anghyfforddus hefyd. Rydym yn dioddef gan nad ydym yn hoffi newid a chan ein bod 
yn crefu am ymlyniad at bobl a phethau. Nid ydym yn hoffi heneiddio na marw. Nid ydym yn ei 
hoffi ychwaith pan fo pobl yr ydym yn eu caru yn marw. Nid ydym yn hoffi pan fydd ein heiddo 
yn cyrraedd diwedd ei oes. Mae newid yn peri gofid ac yn achosi dioddefaint i ni, gan nad 
ydym byth yn fodlon ar yr hyn sydd gennym. Meddyliwch am y gwyliau perffaith. Er ein bod yn 
mwynhau ein hamser i ffwrdd, yn amlach na pheidio rydym yn treulio'r diwrnod olaf yn drist 
gan fod y gwyliau yn dirwyn i ben yn hytrach na mwynhau ein hamser - rydym yn crefu am fwy. 

3. Ystyr anatta yw ‘dim enaid parhaol’. Dywedodd y Bwdha nad oes y fath beth ag enaid. Roedd 
llawer o bobl ar y pryd yn ei chael hi'n anodd deall hynny. Mae Hindŵaeth yn datgan bod 
eich enaid yn gadael pob corff pan fyddwch yn marw ac yn cael ei ailymgnawdoli mewn corff 
arall. Dywedodd y Bwdha nad oedd unrhyw enaid parhaol i adael un corff a thrawsfudo i gorff 
arall. Datganodd nad oedd unrhyw beth yn barhaol, gan gynnwys person. Wrth i chi dyfu a 
heneiddio, mae eich corff yn newid ac mae eich meddwl yn newid. Mae eich meddyliau, eich 
arferion a'ch syniadau yn newid wrth i chi dyfu. Nid ydych byth yr un fath. Addysgodd y Bwdha 
fod pob person yn cynnwys Pum Skandha sydd mewn cyflwr cyson o newid. 

Addysgodd y Bwdha fod cysylltiad annatod rhwng Tri Nod Bodolaeth.  
Addysgodd y Bwdha ei ddilynwyr pan fyddai person yn deall Tri Nod Bodolaeth yn llawn y 
byddai'r person hwnnw yn cael Goleuedigaeth. Dywedodd wrthynt na fyddai'n rhaid i berson a 
oedd wedi cael Goleuedigaeth bellach ddioddef Samsara ac y byddai'n cyrraedd cyflwr o'r enw 
Nirvana.

Tasgau Estynedig: 

1. Ceisiwch grynhoi Tri Nod Bodolaeth mewn 33 o eiriau. Rhaid i chi gynnwys y termau canlynol:  
Lakshana, Anicca, Dukkha ac Anatta. 

2. Eglurwch adeg yn eich bywyd lle y gwnaethoch 'ddioddef' (crefu am rywbeth neu deimlo'n 
anfodlon) ac eglurwch sut y gwnaethoch chi oresgyn hynny. 

3. Eglurwch sut yr ydych chi wedi newid ers yr oeddech chi'n ifancach. Ystyriwch eich 
ymddangosiad, eich hoffterau, eich cas bethau, eich safbwyntiau a'ch personoliaeth. 
Eglurwch sut mae hyn yn ymwneud â'r Tri Nod Bodolaeth.

4. "Ni ddylem alaru am yr ymadawedig". Gwerthuswch y datganiad hwn gan ddangos mwy 
nag un safbwynt. Cyfeiriwch at y ddysgeidiaeth grefyddol a gafwyd drwy'r ymarfer hwn i'ch 
helpu i ddatblygu eich dadleuon. Gallech hefyd gyfeirio at gredoau crefyddol a astudiwyd 
drwy wahanol bynciau. 


